
Ganga Mahima or Ganga Yatra Vidhi

ગઙ્ગા  મહિમા અથવા ગઙ્ગાયાત્રા  વિધિ

ગઙ્ગાયાત્રાં  ચરેન્મર્ત્યો મન ઉત્કણ્ઠતે યદા ।
સ્નાત્વા દેવાનૃષીંશ્ચૈવ  પિતૄંશ્ચૈવ યમર્ચ્ચયેત્ ॥ ૧॥
પિધાય વાસસી શુક્લે પ્રાણાયામં સમાચરેત્ ।
મૈથુનં કલહં હિંસાં   વર્જયેદ્ગાઙ્ગયાત્રયા  ॥ ૨॥
વાસશ્ચ મલિનં નૈવ ગૃહ્ણીયાદ્ગાઙ્ગયાત્રિકઃ  ।
ગુરું ગણેશં વિષ્ણુઞ્ચ શિવં દુર્ગાં સરસ્વતીમ્ ॥ ૩॥
ગોબ્રાહ્મણસતીશ્ચૈવ પ્રણમેદ્ગાઙ્ગયાત્રિકઃ  ।
ગુરવઃ પિતરો દેવા દિક્પાલાશ્ચ ગ્રહાસ્તથા ॥ ૪॥
ઋષયશ્ચારણાઃ સિદ્ધાઃ ગન્ધર્વાઃ કિન્નરાસ્તથા ।
સર્વા દેવ્યશ્ચ દેવાનાં પ્રણમ્યન્તે મયાધુના ॥ ૫॥
ગઙ્ગાસ્નાનાર્થચાત્રાયા  ભવન્તુ મમ સાધકાઃ ।
ઇત્યેવં મન્ત્રમુચ્ચાર્ય્ય ગઙ્ગાયાત્રાં  સમાચરેત્ ॥ ૬॥
ગઙ્ગે  દેવિ લોકમાતર્વિઘ્નોત્સારિણિ   તે નમઃ ।
ત્વદ્દર્શનાય સદ્યાત્રાં કરોમ્યત્રાનુમોદય ॥ ૭॥
ઇત્યેવં મન્ત્રમુચ્ચાર્ય્ય ગઙ્ગાયાત્રાં  સમાચરેત્ ।
વિલ્વઞ્ચ તુલસીઞ્ચૈવ પ્રણમ્ય ભક્તિસંયુતઃ ॥ ૮॥
વિલ્વપત્રમુપાઘ્નાય ગઙ્ગાયાત્રાં  સમાચરેત્ ।
શયને ભોજને દાને પથિ રાત્રૌ દિવા તથા ॥ ૯॥
ગઙ્ગા  ગઙ્ગેતિ  સંસ્મૃત્ય કાલં સંયાપયેન્નરઃ ।
ગઙ્ગાયાત્રાં  સમાસાદ્ય પથિ ચેન્મ્રિયતે જનઃ ॥ ૧૦॥
ગઙ્ગામૃત્યુફલં  તસ્ય ભવત્યેવ ન સંશયઃ ।
ગઙ્ગાયા  દર્શને દેવા આચરન્તિ વિરોધનમ્ ॥ ૧૧॥

યેનાસાવવગાહ્યૈનાં નાસ્માભિઃ સમતામિયાત્ ।
કૃતગઙ્ગાર્થયાત્રસ્ય  શરીરે પાપસઞ્ચયાઃ ॥ ૧૨॥
ભવન્તિ વિકલાઃ સર્વે તમાંસીવ ક્ષપાત્યયે ।
તે પિ વિઘ્નાનાચરન્તિ યેનાસૌ નૈવ ગચ્છતુ ॥ ૧૩॥
ગઙ્ગાયા  વાયુસંસર્ગં પ્રાપ્ય પાપૈર્વિમુચ્યતે   ।
તદા વિરોધં વૈ દેવા આચરન્ત્યસ્ય ગચ્છતઃ ॥ ૧૪॥
ગઙ્ગાવાયોસ્તુ  સંસર્ગે પઠેત્સ્તવમિમં નરઃ ।
સર્વદેવેશ્વરો યેન પરિતુષ્યતિ કેશવઃ ॥ ૧૫॥
સ્વે મહિમ્નિ સ્થિતં દેવમપ્રમેયમજં વિમુમ્ ।
શોકમોહવિનિર્મુક્તં ધ્યાયે વિષ્ણું સનાતનમ્ ॥ ૧૬॥
આસનાદ્યૈરસંસ્પૃષ્ટં સેવિતં યોગિભિઃ સદા ।
નિર્ગુણં સર્વગં શાન્તં ધ્યાયે વિષ્ણું સનાતનમ્ ॥ ૧૭॥
સર્વદોષવિનિર્મુક્તં સુપ્રભાવં સુનિર્મલમ્ ।
નિષ્કલં શાશ્વતં દેવં ધ્યાયે વિષ્ણું સનાતનમ્ ॥ ૧૮॥
અતુલં સુખધર્માણાં વ્યોમદેહં સનાતનમ્ ।
ધર્માધર્મસમાયુક્તં ધ્યાયે વિષ્ણું સનાતનમ્ ॥ ૧૯॥
ક્ષરાક્ષરવિનિર્મુક્તં જન્મમૃત્યુવિવર્જનમ્ ।
અભયં સત્યસઙ્કલ્પં ધ્યાયે વિષ્ણું સનાતનમ્ ।
અમૃતં સાધનં સાધ્યં યં પશ્યન્તિ મનીષિણઃ ॥ ૨૦॥
જ્ઞેયાખ્યં પરમાત્માનં ધ્યાયે વિષ્ણું સનાતનમ્ ।
વ્યાસાદ્યૈરૃષિભિઃ સર્વૈર્ધ્યાનયોગપરાયણૈઃ ॥ ૨૧॥
અર્ચ્ચિતં   ભાવકુસુમૈર્ધ્યાયે વિષ્ણું સનાતનમ્ ।
વિષ્ણ્વષ્ટકમિદં પુણ્યં યોગીનાં હર્ષદાયકમ્ ॥ ૨૨॥
યઃ પઠેત્પરયા ભક્ત્યા સ વિષ્ણુતુલ્યતામિયાત્ ।
વિષ્ણુતુલ્યસ્તદા ભૂત્વા ગઙ્ગાં  પશ્યેદનન્યથા ॥ ૨૩॥
દૃષ્ટ્વા ગઙ્ગાં  મહાપુણ્યાં પ્રણમેદ્દણ્ડવન્મુદા ।
ગઙ્ગે  દેવિ જગન્માતઃ શિવશીર્ષકૃતાલયે ॥ ૨૪॥
જન્મૈતત્સફલમ્મેઽસ્તુ ભવતીં  પ્રણમામ્યહમ્ ।

એતેન ખલુ મન્ત્રેણ હ્યષ્ટાઙ્ગૈઃ  પ્રણમેચ્છિવામ્ ॥ ૨૫॥
સ્મૃતાસિ ગઙ્ગે  દૃષ્ટાસિ સ્પૃશામિ ત્વાં મહેશ્વરીમ્ ।
વિષ્ણુદેહદ્રવાકારે પ્રસીદ જગદમ્બિકે ॥ ૨૬॥
એતેન ખલુ મન્ત્રેણ સ્પૃશેદ્દેવીં  સનાતનીમ્ ।
તતો દ્વિવાસાઃ સ્નાયાચ્ચ ઇષ્ટદેવપ્રિયાર્થકઃ ॥ ૨૭॥
મજ્જન્તિ યેઽસ્મિન્કિલ દેહભાજો ન તે નિમજ્જન્તિ પુનર્ભવાબ્ધૌ ।
સોઽયં પુરસ્તાત્પયસાં પ્રભાવો ગઙ્ગેતિ  યં ગાયતિ વેદવર્ગઃ ॥ ૨૮॥
આવાહનઞ્ચ તીર્થાનાં નાપેક્ષ્યં જાહ્નવીજલે ।
નિઃસઙ્કલ્પોઽપિયઃ સ્નાયાત્સ ચ પાપૈર્વિમુચ્યતે   ॥ ૨૯॥
દેવર્ષિપિતૃલોકાનાં   તર્પણં વિધિતશ્ચરેત્ ।
સમ્પૂજયેદિષ્ટદેવં ચિન્તાન્તરપરાઙ્મુખઃ ॥ ૩૦॥
ગઙ્ગાતીરે  વસેન્મર્ત્યસ્ત્રિરાત્રમપિ નાન્યથા ।
યં ક્ષણં તત્ર વસતિ સ એવ સાર્થકઃ ક્ષણઃ ॥ ૩૧॥
ગમને પ્રાર્થયેદ્દેવીં  પુનર્દર્શનકામ્યયા ।
માત્રા પિત્રા દુહિત્રા વા ભાર્ય્યાપુત્રધનાદિભિઃ ॥ ૩૨॥
ત્યક્તસ્ય ન તથા દુઃખં યથા ગઙ્ગાવિયોગજમ્  ।
નૈવ સ સ્યાત્ક્ષણો બ્રહ્મન્યત્ર ગઙ્ગા  ન વિદ્યતે ॥ ૩૩॥
ન ગમ્યતે ચ દેશોઽસૌ યત્ર ગઙ્ગા  ન વિદ્યતે ।
એકપાદસ્થિતો યસ્તુ તપત્યયુતવત્સરાન્ ॥ ૩૪॥
દણ્ડમાત્રન્તુ ગઙ્ગાયાં  વસેત્સ તુ વિશિષ્યતે ।
એવન્તુ દણ્ડસઙ્ખ્યાભિર્માસપક્ષાદિવાસતઃ ॥ ૩૫॥
ફલં દત્તે ભગવતી ગઙ્ગાવાસિજનાય  વૈ ।
યાન્કાલાન્સ્વર્ધૂનીતીરે વસેન્મર્ત્યઃ સમાહિતઃ ॥ ૩૬॥
તાવદેવાસ્ય પિતરો દેવાશ્ચ પરિતોષિતાઃ ।
તાવત્તુ બ્રહ્મચર્ય્યેણ કાલં સંયાપયેદ્વિજ ॥ ૩૭॥
તાવદેવ પરસ્યાન્નં ન ભુઞ્જીત કદાચન ।
તૈર્દત્તઞ્ચ ન ગૃહ્ણીયાત્પરનિન્દાં ન ચાચરેત્ ॥ ૩૮॥

ગઙ્ગાતીરસ્થિતો  યસ્તુ પરનિન્દાં સમાચરેત્ ।
સર્વભૂતમયો વિષ્ણુસ્તસ્મૈ ક્રુદ્ધેઽત્ પરાઙ્મુખઃ ॥ ૩૯॥
ગઙ્ગાસ્નાનાર્થમાગત્ય  યો ગૃહ્ણાતિ ગૃહીજનઃ ।
તણ્ડુલં વા સુવર્ણં વા વસ્ત્રાદિં  વા કદાચન ॥ ૪૦॥
ન તસ્ય ફલસિદ્ધિઃ સ્યાત્સમ્યગ્ગઙ્ગા  પ્રયોજનમ્ ।
સ પઙ્ગુઃ  સ સદા કાણઃ સ એવ પાપરાશિમાન્ ॥ ૪૧॥
યો ગઙ્ગાનિકટં  પ્રાપ્ય ગઙ્ગાસ્નાનમુપેક્ષતે  ।
સાયં પ્રાતશ્ચ મધ્યાહ્ને દ્રષ્ટવ્યા તીરવાસિભિઃ ॥ ૪૨॥
ગઙ્ગાતીરાદ્ગતો  દૂરં ન સ્નાત્વા યસ્તુ જાહ્નવીમ્ ।
બ્રહ્મહયાદિભિઃ પાપૈસ્તત્ક્ષણાત્ સ પ્રલિપ્યતે ॥ ૪૩॥
ગઙ્ગાસ્નાનરતં  મર્ત્યં ગઙ્ગાતીરનિવાસિનમ્  ।
પૂજયિત્વા યથાન્યાયમશ્વમેધફલં લભેત્ ॥ ૪૪॥
અગઙ્ગદેશવાસી  યો ભગ્નરાગો દ્વિજર્ષભ ।
ન ગઙ્ગામાશ્રયેદ્દેવીં   પરઃ સ વિધિવઞ્ચિતઃ ॥ ૪૫॥
ગ્રામજનપદાઃ શૈલા આશ્રમાઃ શુચયો હિતે ।
યેષાં ભાગીરથી ગઙ્ગા  મધ્યે યાતિ સરિદ્વરા ॥ ૪૬॥
માનુષ્યં દુર્લભં પ્રાપ્ય વિદ્યુત્સમ્પાતચઞ્ચલમ્ ।
ગઙ્ગાં  યઃ સેવતે સોઽત્ર બુદ્ધેઃ પારં પરં ગતઃ ॥ ૪૭॥
કૃતપુણ્યા મહાત્માનો દેવલોકપ્રપૂજિતાઃ ।
સહસ્રસૂર્ય્યપ્રતિમાં ગઙ્ગાં  પશ્યન્તિ તે ભુવિ ॥ ૪૮॥
સાધારણજલાપૂર્ણાં સાધારણનદીમિવ ।
પશ્યન્તિ નાસ્તિકા ગઙ્ગાં  પાપોપહતલોચનાઃ ॥ ૪૯॥
અગઙ્ગવાસં  સન્ત્યજ્ય યો ગઙ્ગાવાસમાવ્રજેત્  ।
સ હિ બુદ્ધિમતાં શ્રેષ્ઠો દેવૈરપિ સુદુર્લભઃ ॥ ૫૦॥
પૈતૃકી વસતિર્યસ્ય ગઙ્ગાતીરે  દ્વિજર્ષભ ।
મનુષ્યચર્મ્મણા નદ્ધઃ સ શિવો નાત્ર સંશયઃ ॥ ૫૧॥
ગઙ્ગાતીરનિવાસાય  કન્યાં દત્તે તુ યઃ શુભામ્ ।
પ્રત્યહં પિતરસ્તસ્ય ગયાશ્રાદ્ધસ્ય ભોગિનઃ ॥ ૫૨॥

ગઙ્ગાતીરનિવાસાય  યો ભૂમિં  પ્રદદાતિ વૈ ।
સ્વર્ગરાજ્યં સ ભુઙ્ક્તે વૈ યાવદિન્દ્રાશ્ચતુર્દ્દશ ॥ ૫૩॥
કૃતાપરાધઞ્ચ નરં ગઙ્ગાતીરનિવાસિનમ્  ।
યસ્તાડ़યેદ્વચોદણ્ડૈસ્તસ્ય પાપફલં શ‍ૃણુ ॥ ૫૪॥
વિમુખાસ્તસ્ય વૈ દેવાઃ પિતરશ્ચાપ્યુપોષિતાઃ ।
ગઙ્ગા  પરિત્યજેત્તં વૈ સોઽગતિશ્ચિરનારકી ॥ ૫૫॥
ગઙ્ગાતીરાલયં  મર્ત્યં સૂર્ય્યતુલ્યં ય ઈક્ષતે ।
તસ્યૈવ વિમલં ચક્ષુર્દેવદર્શનસાધનમ્ ॥ ૫૬॥
ગઙ્ગાતીરાલયાન્લોકાન્ગઙ્ગાલોકાન્વદેત   યઃ ।
સ એવાનુગૃહીતઃ સ્યાદ્ગઙ્ગયા  દ્વિજપુઙ્ગવ  ॥ ૫૭॥
ગઙ્ગાતીરાલયાન્મર્ત્યાન્દેવૈરર્યાન્કુધીર્જનઃ  ।
મનુષ્યબુદ્ધ્યા પાપિન્યા જૈમિને હ્યવમન્યતે ॥ ૫૮॥
દેવા મનુષ્યરૂપેણ ગઙ્ગાતીરે  ચરન્તિ વૈ ।
તસ્માત્તાન્નાવમન્યેત શ્રેયોર્થી ન કદાચન ॥ ૫૯॥
ગઙ્ગાતીરદ્વયે  વિપ્ર પિશાચાશ્ચ શિવાજ્ઞયા ।
કોટયઃ પઞ્ચલક્ષાણિ તિષ્ઠન્તિ વાયુરૂપિણઃ ॥ ૬૦॥
શ‍ૃણુ તેષાઞ્ચ કર્મ્માણિ યદર્થે તે નિરૂપિતાઃ ।
યે તત્ર પાપકર્મ્માણો ગઙ્ગાતીરે  દ્વિજર્ષભ ॥ ૬૧॥
ત્યજન્તિ વિષ્ઠામૂત્રાણિ શ્લેષ્મકેશનખાદિ ચ ।
તત્રૈવ તાંસ્તે સર્વાણિ ભોજયન્ત્યનુરૂપતઃ ॥ ૬૨॥
યે મિથ્યાવાદિનો દુષ્ટા ગુરુસેવાપરાઙ્મુખાઃ ।
વૃથા હિંસારતાઃ   ક્રૂરા વિશ્વાસઘાતિનસ્તથા ॥ ૬૩॥
તાંસ્તે ગઙ્ગાપિશાચા  વૈ મુમૂર્ષૂન્ગાઙ્ગરોધસિ  ।
ક્ષેત્રાન્નારાયણાન્નીત્વા સ્થાપયન્તિ નભઃસ્થલે ॥ ૬૪॥
શૂન્યે સન્ત્યજ્ય પ્રાણાંસ્તે યાન્તિ દુર્ગતિમુત્તમામ્ ।
તન્ન પશ્યન્તિ પાપિષ્ઠાઃ પશ્યન્તિ દિવ્યચક્ષુષઃ ॥ ૬૫॥
જૈમિને વર્ણયામ્યસ્ય લક્ષણાનિ નિબોધ મે ।

શનિમઙ્ગલવારે  વા નિશીથે લુપ્તબોધનઃ ॥ ૬૬॥
વિષ્ઠામૂત્રં ત્યજન્ભૂરિ ચિરરોગી બહૂનપિ ।
વાસરાન્લુપ્તસઙ્ગશ્ચ  સદાઘૂર્ણિતલોચનઃ   ॥ ૬૭॥
ઊદ્ધર્વશ્વાસો હૃષ્ટદેહો ગતસર્વેન્દ્રિયાશયઃ ।
યો મ્રિયેત સ એવાયં પિશાચૈર્યસ્તુ ક્ષિપ્યતે ॥ ૬૮॥
ગઙ્ગાભૈરવનામનઃ  સન્ત્યન્યે શિવકિઙ્કરાઃ ।
તે રક્ષન્તિ સદા ગઙ્ગાં  નાનારૂપવિહારિણઃ ॥ ૬૯॥
તે તુ કુર્વન્તિ કર્મ્માણિ તાનિ વિપ્ર નિબોધ મે ।
યાન્યદત્તાનિ પુષ્પાણિ નૈવેદ્યાદીનિ યાનિ ચ ॥ ૭૦॥
ગઙ્ગાપ્રવાહસ્પૃષ્ટાનિ  ગૃહીત્વા તાનિ તે શિવામ્ ।
પૂજયન્તિ મહાભાગ શિવવિષ્ણ્વાદિકાનપિ ॥ ૭૧॥
વસ્ત્રનિષ્પીડ़ૈતં વારિ ત્યક્તં ચાધોઽંશુકં જલે ।
ગૃહ્ણન્તિ શિરમા તે વૈ ગઙ્ગાપાતાભિશઙ્કયા  ॥ ૭૨॥
મદમાત્સર્ય્યહિંસાદિયુક્તાન્દુષ્ટધિયો   જનાન્ ।
દૂરીકુર્વન્તિ તે દેવા યત્તે સ્યુરન્યતો મૃતાઃ ॥ ૭૩॥
॥ ઇતિ ગઙ્ગાજ્ઞાનમ્  ॥
॥ બૃહદ્ધર્મપુરાણમ્ । મધ્યખણ્ડઃ । અધ્યાયઃ ૫૫ - ગઙ્ગાધર્મઃ  ॥

Note: The text is about do-s and don’t-s of

Ganga Yatra and also about phala of doing

certain karma there (mahimA).

